
Cokorde Darma





Raris ida maminehin parab Sang Ksatria luwih punika, sambilanga mapineh-pineh.

"Tong tuara pantes nira madan Sang Darma wiréh Darma ento tuah manut peparaban soroh para resi. Nah, jani nira lakar nyalinin adan nirané apanga adung téken laksanan prawiran nirané tur apanga ngardi angob sané sang miarsa. Adan nirané apanga manut tekén peparaban ksatriané kadi 
mungguh ring daging lontaré tawas. Sing ja mangranayang émeng anake nampi, jalané mani puan yan i raga dadi gurit kaunggahang olih sang pangawi. Adan ksatria penguasa ngiderin gumi ane patut minabang Sri Cokorde Sudarsana 
utawi Sri Suyayati utawi Sri Wiratanu apang tuara ada matuhin."

Di duhur jarané, ida matedoh sambilanga miling-miling muncuk bulun kumisné, ngusud-usud ketu ané aji belulang gajah. 

Kacerita mangkin Sang Sudarsana sampun doh pamarginé, nanging ida tan usan-usan ngrengkeng awinan ida kedeh pisan mangda manggihin utawi mapas meseh sakti ring salantang margi ri kala dinané punika. Yadiapin mesehé marupa raksasa gede makumis aéng utawi naga majambul , pamuput pacang kadadosang pacundang. Yan sampun kasor, lantas pacundangé ento kanikayang mamargi gegéson nuju genahe ba dauh ring Puri Sérang, kanikayang pacang manyawita calon pramiswarin ida.


Ida mapineh-pineh malih , yan upami sampun rauh ring Puri Sérang, mangda pacuncang punika ngraos matur

